REZIME RADA

Od najranijih dana svog postojanja čovjek je težio za komunikacijom i interakcijom sa svojom okolinom. S vremenom, forme interakcije postale su  sve složenije i naprednije. To je naročito došlo do izražaja  ubrzanim razvojem tehnike i tehnologije 20.-og stoljeća, a posebno u posljednjih nekoliko decenija razvojem računarstva.

Današnja tehnologija informacijskog društva proširuje sposobnost čovjeka da se upusti u rješavanje i onih problema za koje se do juče smatralo da su nerješivi. Narastajući problemi vezani za analizu sve složenijih sistema i njihovih podsistema, zahtijevali su da čovjek neprestano nalazi nove oblike interakcije sa svojom okolinom, kao i nova intelektualna sredstva za ispunjenje svojih sve kompleksnijih ciljeva. Razvojem računara otvorile su se  neke nove perspektive u tom pogledu. Tada su, može se slobodno reći, stvoreni uslovi za primjenu jedne nove naučne discipline, simulacije , i njen ubrzan razvoj. Danas se simulacija široko primjenjuje u mnogim oblastima, kao naprimjer u upravljanju organizacijom i poslovnim sistemima, inženjerstvu, vojnoj industriji, medicini, računarskim naukama, biologiji, ali sve više i u društvenim naukama.

Brzina rada savrenebih računara omogućila je primjenu metoda simulacije za rješavanje brojnih složenih problema u najrazličitijim oblastima ljudskog rada i praktično doprinijela naglom razvoju i sve većoj primjeni simulacije.

Tokom posljednjih decenija računarske mreže su postale složeni sistemi. Mrežna simulacija se sada koristi za različite aspekte izučavanja, istraživanja i razvoja računarskih mreža, uključujući i analizu protokola, veifikaciju, razumijevanje, razvoj budućih mrežnih arhitektura i tehnologija, softverski-bazirane zamjenske mreže, itd.

U prvom dijelu magistarskog rada izvršena je teorijska analiza performansi softvera za simulaciju. Glavni zadatak analize performansi softvera je da obezbijedi najbolje performanse uz minimalne troškove. Analiza performansi nije samo bitno za krajnje korisnike, nego igra značajnu ulogu tokom čitavog procesa razvoja softvera. Bitni faktori koje treba koristiti prilikom analize su: tačnost simulacionog modela, tačnost sikulacionih rezultata, iskoristivost, cijena, itd.

U drugom dijelu magistarskog rada je simulirana mreža računara sa višestrukim TCP tokovima i obimnom topologijom. Ozbiljno istraživanje treba se izvršiti da bi se razumjelo, definisalo i predvidjelo ponašanje velike TPC računarske mreže. Analiziranje ovakve mreže zasnovano samo na osnovu matematičkih i teorijskih proračuna je veoma kompleksno, jer postoji mnogo različitih parametara, koji se moraju uzeti u obzir. Implementacija mrežne topologije korištenjem simulatora pomažu da se prevaziđu ove poteškoće. Simulacija mreže daje bolji uvid u funkcionalnost mreže, jer je lakše otkriti uticaj arhitekture i parametara na ponašanje mreže. Pomoću naprednog matematičkog softverskog alata, kao što je MATLAB, analizirani su rezultati simulacije, te je uspostavljena veza između različitih parametara. Ova analiza će pomoći u projektovanju velike računarske mreže. Usko grlo mreže i drugi problemi u ponašanju mogu se na ovaj način izbjeći.

Na kraju rada istaknute su prednosti i mane računarskih simulacija, a posebno je naglašen značaj simulacija za nastavne svrhe, zato što nastavni predmeti imaju veoma ograničeno vrijeme i rijetko imaju odgovarajuća materijalna sredstva na raspolaganju za individualno istraživanje pitanja u oblasti izgradnje mreža. Zahvaljujući mogućnostima pravljenja prototipa, nema potrebe za ulaganjem vremena ili novca u izgradnju stvarnih sistema. Studenti dobijaju priliku da dizajniraju, izgrađuju, konfigurišu mrežu bilo kojih dimenzija, da eksperimentišu sa različitim parametrima i odmah dobiju povratnu informaciju o kvalitetu modela.

